Nafarroako Parlamentuko Mahaiak, 2012ko ekainaren 18an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nekane Pérez Irazabal andreak aurkeztutako galdera, Enplegurako Lanbide Heziketako programako ikastaroak banatzeko baliatu den irizpideari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Osoko Bilkuran izapidetzea.

Iruñean, 2012ko ekainaren 18an

Lehendakaria: Alberto Catalán Higueras

GALDERAREN TESTUA

Nafarroa Bai parlamentu-taldeko foru parlamentari Nekane Pérez Irazabalek, Legebiltzarreko Erregelamenduan ezarritakoaren babesean, ondoko galdera aurkeztu du, Nafarroako Gobernuko Landa Garapen, Berrikuntza, Enplegu eta Ingurumeneko kontseilari Lourdes Goicoechea andreak Osoko Bilkuran ahoz erantzun dezan:

Nafarroako Enplegu Zerbitzuak diruz laguntzen ditu jardunean nahiz langabezian dauden langileentzako prestakuntza-ekintzak, eskualdeka, Nafarroa osoan, enplegurako prestakuntza-programen bidez.

Enplegurako Lanbide Heziketako programak –batik bat langabetuentzako da– helburu du produkzio-sistemak eskatzen duen kualifikazioa ematea parte-hartzaileei eta haiek laneratzea, lanbide-prestakuntza berariazkorik ez dutenean edo duten kualifikazioa nahikoa ez denean edo desegokia denean.

Nafarroako Enplegu Zerbitzuaren webgunean ematen den informazioaren arabera, Iruñerrirako eskaintza alde batera utzita, Tafalla aldean zazpi ikastaro eskaintzen dira; Lizarra aldean, zortzi, eta Altsasu aldean, berriz, bat. Nafarroako Enplegu Zerbitzuaren webgunearen arabera, 2012an ez dago aurreikusita prestakuntzarik eskaintzea Nafarroako iparraldean eta Pirinioetan, Leitzan, Araitzen, Baztan-Bidasoan, Ultzaman...

Hona galdera:

• Zer irizpide baliatu da Enplegurako Lanbide Heziketako programa horretako ikastaroak eskualdeen arabera banatzeko edo eskualdeei esleitzeko?

Iruñean, 2012ko ekainaren 11n

Foru parlamentaria: Nekane Pérez Irazabal

